
Endeleg vedtaksrett i saka har kommunestyret 
 
Vedlegg 
1 Samarbeidsavtale Fyresdal kommune og Fyresdal idrettsråd 

 
Bakgrunn for saka: 
 
Fyresdal idrettsråd vedtok på årsmøtet i mars 2026 å sende ein førespurnad til Fyresdal 
kommune om eit samarbeidsmøte, kor ein har som mål å samhandle om: 
• Opprette eit fast årleg samarbeidsforum 
• Økonomisk stønad/eventuell medfinansiering av anlegg 
• Eventuelt felles arrangement 
• Stimulere til auke tilskot til kommunale kulturmidlar 
• Vere i forkant på kapasitetsanalyse av anlegg og framtidige behov 
 
Dette for å sikre økt attraktivitet, betre folkehelse, sterkare integrering, og gje betre 
ressursutnytting av frivilligheita. 
 
Fyresdal kommune  er positive til initiativet og  meiner eit slik samarbeidsorgan er nyttig, 
spesielt med tanke på det som har kome fram i medverknadsprosessar i samband med 
etablering av datasenter.  
 
Samarbeidsavtala skal sikre kommunikasjon og informasjonsflyt mellom kommune og 
idrettslaga.   
Det skal gjennomførast to møte pr. år, eitt vintermøte og eitt tidleg haust, kor ordførar, leiar av 
OKO utvalet og kommunedirektør, deltar på møta i tillegg til idrettsrådet sin sekretær. 
 
Fyresdal kommune deltek på dei møta som Fyresdal idrettsråd allereie har etablert. 
Møta skal vere ein arena for dialog, prioritering og planlegging av tiltak.  Det er Fyresdal 
idrettsråd som kallar inn til møta. 
 
I tillegg møter Fyresdal skyttarlag slik at alle idrettslaga i kommunen er representert.  
Skyttarlaget har ikkje stemmerett i idrettsrådet, men er medlem i samarbeidsforum, slik at ein 
kan sjå alle idrettsaktivitetar i Fyresdal kommune samla. 
  
Samarbeidsforumet skal særleg arbeide med følgjande område: 

• Økonomisk stønad og medfinansiering av idrettsanlegg -partane skal drøfte behov, 
mogleg finansiering og prioriteringar knytt til eksisterande og nye anlegg. 



• Felles arrangement - det skal vurderast om kommunen og idrettsrådet kan samarbeide 
om arrangement som fremjar aktivitet, folkehelse og inkludering. 

• Tilskotsordningar og kulturmidlar - partane skal saman sjå på korleis ein kan stimulere til 
auka kommunale kulturmidlar og sikre føreseielege rammer for lag og foreiningar. 

• Kapasitetsanalyse og framtidige behov - partane skal vere i forkant av utviklinga og 
saman vurdere behov for nye anlegg, oppgradering av eksisterande anlegg og 
konsekvensar av større utviklingsprosjekt i kommunen. 

• Kommunikasjon og prioriteringar - kommunen skal, så langt det er mogleg, informere 
idrettsrådet i forkant om kva tiltak og satsingar som er særleg aktuelle, slik at idrettsrådet 
kan gi relevante innspel. 

 
På bakgrunn av dette er det no utarbeida eit framlegg til samarbeidsavtale.  I møtet 7. 
september 2026 blei framlegget drøfta og vedtatt slik det ligg som vedlegg i denne saka. 
 
Vurdering: 
Saka er vurdert ut frå strategi for samfunnsutvikling, kultur og frivillige i kommuneplanen sin  
samfunnsdel Fyresdal kommune 2023-2035: 
 
Fyresdal kommune skal satse på eit attraktivt og breitt kultur- og fritidstilbod: 
 

• Stø opp om innbyggarar med initiativ og drivkraft som vil utvikle tilbod 
• Legge til rette for aktivitet for alle aldersgrupper, og som gjev tilbod til fleire generasjonar 

samtidig 
• Jobbe for ei meiningsfull fritid for alle 

 
Fyresdal kommune skal styrke frivilligheit og oppmuntre eldsjeler: 
 

• Legge til rette for møteplassar 
• Stimulere til frivillig arbeid 

 
Eit formalisert samarbeid mellom Fyresdal kommune og Fyresdal idrettsråd vil vere i tråd med 
måla i kommuneplanen sin samfunnsdel om å styrkje frivilligheita og leggje til rette for eit 
attraktivt og breitt kultur- og fritidstilbod. 
 
Idrettslaga er viktige aktørar i lokalsamfunnet og bidreg til aktivitet, inkludering, folkehelse og 
attraktive nærmiljø. Eit fast samarbeidsforum vil kunne styrkje dialogen mellom kommunen og 
idretten og sikre betre informasjonsflyt, samordning og langsiktig planlegging. 
 
Dette er særleg relevant i ein periode der kommunen står framfor utvikling og mogleg 
befolkningsvekst som følgje av større etableringar. Gode møtepunkt mellom kommunen og 
idretten vil gjere det enklare å vere i forkant når det gjeld kapasitet, behov for nye eller 
oppgraderte anlegg og utvikling av aktivitetstilbod. 
 
At Fyresdal skyttarlag blir invitert inn i samarbeidsforumet, bidreg til at ein får eit breiare og meir 
samla bilete av idrettsaktivitet, anleggsbehov og framtidige prioriteringar i kommunen. 
 
Samarbeidsavtala inneber ikkje i seg sjølv økonomiske forpliktingar for kommunen. Eventuell 
kommunal medfinansiering, auka tilskot eller andre tiltak som krev økonomiske løyvingar, må 
handsamast gjennom ordinære budsjett- og vedtaksprosessar. 
 
Konklusjon: 

Kommunedirektøren vurderer etableringa av eit fast samarbeidsforum mellom Fyresdal 
kommune og Fyresdal idrettsråd som eit positivt tiltak. Avtala vil leggje til rette for betre dialog, 



meir føreseieleg samarbeid og ei meir heilskapleg planlegging av idrett, aktivitet og anlegg i 
kommunen. 

Samarbeidsavtala blir vurdert som eit godt verkemiddel for å følgje opp kommunen sine mål om 
attraktive lokalsamfunn, god folkehelse og ei sterk og aktiv frivilligheit. 

 

Innstilling frå kommunedirektøren: 
Vedlagte framlegg til samarbeidsavtale mellom Fyresdal idrettsråd og Fyresdal kommune blir 
vedtatt slik den ligg føre. 
 
Avtala trer i kraft 01.10.2026. 
 
 
 
 
 
Ulf Pedersen  
Kommunedirektør Hilde Martini Momrak 
 prosjektkoordinator 

